
SUĠĠERIMENTI 

Il-Kumitat għall-Kultura u l-Edukazzjoni jistieden lill-Kumitat għall-Affarijiet Legali, bħala l-

kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 

tiegħu: 

1. Iqis li l-iżvelar ta' informazzjoni protetta huwa wieħed mill-aktar mezzi importanti sabiex 

tiġi individwata u tiġi evitata l-kondotta ħażina, l-għemil ħażin jew l-attività illegali, 

b'mod partikolari l-frodi u l-korruzzjoni fl-amministrazzjoni pubblika u fil-kumpaniji 

privati, il-kriminalità organizzata, l-evażjoni tat-taxxa u l-evitar tat-taxxa; huwa tal-fehma 

li l-informaturi huma essenzjali għall-protezzjoni tal-interess pubbliku, għall-iffrankar ta' 

flus pubbliċi, u jiżguraw it-trasparenza u l-integrità fil-ħajja pubblika; jinnota li kienu 

informaturi li żvelaw skandli li jolqtu lil bosta Stati Membri, u jenfasizza l-fatt li l-

informaturi huma pilastru essenzjali tal-istrateġija tal-UE kontra l-korruzzjoni u biex jiġi 

żgurat li l-kumpaniji u l-gvernijiet jassumu r-responsabilità tal-azzjonijiet tagħhom; 

2. Huwa tal-fehma li d-differenzi kulturali ma jnaqqsux mill-ħtieġa għall-protezzjoni legali 

tal-informaturi fl-Istati Membri; 

3. Jenfasizza li l-perċezzjonijiet negattivi tal-att ta' żvelar ta' informazzjoni protetta u tal-

informaturi qed ixekklu l-progress f'ħafna pajjiżi biex dawn jgħaddu jew jinfurzaw liġijiet 

dwar l-informaturi, iżda jdgħajfu wkoll ir-rieda taċ-ċittadini li jirrapportaw l-

irregolaritajiet anke meta jkunu diġà fis-seħħ mekkaniżmi ta' protezzjoni legali; 

4. Huwa tal-fehma li l-protezzjoni tal-informaturi hija essenzjali għal-libertà tal-espressjoni, 

il-pluralità tal-opinjonijiet, id-demokrazija u l-libertà; 

5. Jenfasizza li l-protezzjoni legali tal-informaturi hija meħtieġa fl-Unjoni Ewropea; jerġa' 

jafferma li l-istat tad-dritt huwa ta' benefiċċju għal kultura ta' libertà tal-espressjoni; 

6. Itenni li l-implimentazzjoni ta' strumenti legali li jipprovdu ambjent sikur għall-

informaturi jinkoraġġixxi kultura fejn wieħed iħossu ħieles li jitkellem u jgħin liċ-ċittadini 

tal-UE jeżerċitaw id-dritt tagħhom li jaġixxu kontra għemil ħażin; jinnota li l-iżvelar ta' 

informazzjoni protetta jenħtieġ li jiġi promoss bħala impenn ċiviku u att ta' ċittadinanza 

tajba li jenħtieġ li jiġi appoġġjat minn miżuri effettivi ta' sensibilizzazzjoni, 

komunikazzjoni u sforzi ta' tagħlim, edukazzjoni u taħriġ, filwaqt li jiġi żgurat li jkun 

hemm fis-seħħ salvagwardji suffiċjenti għall-protezzjoni ta' informazzjoni korporattiva 

kummerċjalment sensittiva, bħal sigrieti kummerċjali; 

7. Iħeġġeġ lill-Istati Membri jkunu proattivi fil-promozzjoni ta' kultura miftuħa fil-post tax-

xogħol, kemm jekk ikun pubbliku kif ukoll jekk ikun privat, u dan jippermetti lill-

organizzazzjonijiet joperaw bi standards etiċi għoljin, jagħti lill-impjegati l-fiduċja biex 

jitkellmu u għalhekk jippermetti li tittieħed azzjoni sabiex tiġi evitata jew rimedjata 

kwalunkwe theddida jew ħsara; 

8. Iħeġġeġ lill-Istati Membri jevalwaw regolarment l-effettività tal-miżuri li jimplimentaw, 

b'kont meħud tal-opinjoni pubblika dwar l-attitudnijiet lejn l-att ta' żvelar ta' informazzjoni 

protetta u lejn l-informaturi, l-istħarriġiet transsettorjali tal-maniġers superjuri maħtura 

biex jirċievu u jipproċessaw ir-rapporti u studji ta' riċerka indipendenti dwar l-iżvelar ta' 

informazzjoni protetta fil-postijiet tax-xogħol; 

9. Itenni l-ħtieġa li l-istituzzjonijiet pubbliċi u l-organizzazzjonijiet privati jistabbilixxu, 

f'kooperazzjoni mill-qrib mar-rappreżentanti kollha tal-persunal, inklużi ħaddiema, fejn 

dan ikun possibbli, politiki interni dwar l-iżvelar ta' informazzjoni protetta għall-impjegati 

tagħhom, inklużi trainees u apprendisti, li jistabbilixxu rotot ċari u kunfidenzjali biex isiru 

d-divulgazzjonijiet, inklużi divulgazzjonijiet esterni, jinfurmawhom dwar id-dritt tagħhom 

għal protezzjoni kontra t-tpattija meta jirrappurtaw kondotta ħażina, u jipprovdu, meta 

jkun xieraq, parir legali kunfidenzjali u korsijiet u sessjonijiet ta' taħriġ rilevanti; jinsisti li 

dawn il-politiki ma għandhomx jissostitwixxu l-leġiżlazzjoni dwar il-protezzjoni tal-

informaturi; 

10. Jinnota li, minħabba salvagwardji legali inadegwati u lakuni sinifikanti fil-protezzjoni tal-

informaturi kontra r-ritaljazzjoni, l-intimidazzjoni u l-iżolazzjoni, l-obbligu li jintużaw 

kanali interni ta' rappurtar jista' jkun riskjuż u jaġixxi bħala deterrent, u b'hekk jirrestrinġi 

kemm il-libertà ta' espressjoni kif ukoll id-dritt tal-pubbliku li jaċċedi għall-informazzjoni; 

jenfasizza li l-proċeduri ta' rappurtar intern ma jridux jintużaw bħala għodda li 

tipprojbixxi l-att ta' informazzjoni tal-pubbliku ġenerali dwar attivitajiet illegali u 

attivitajiet li serjament jippreġudikaw l-interess pubbliku; jenfasizza li dan irid japplika 

ugwalment għall-użu ta' proċeduri esterni ta' żvelar ta' informazzjoni protetta u li, 

konsegwentement, kif stabbilit fl-Artikolu 5 tal-Konvenzjoni 158 tal-ILO tat-

22 ta' Ġunju 1982, il-preżentazzjoni ta' lment, il-parteċipazzjoni fi proċedimenti kontra 

impjegatur jew il-forniment ta' informazzjoni lil awtorità kompetenti ma jikkostitwixxux 

raġunijiet validi għat-terminazzjoni tal-impjieg; 

11. Jinnota li d-divulgazzjonijiet protetti li jikkonċernaw ħsara jew theddid għall-interess 

pubbliku li jkunu seħħew, ikunu qed iseħħu fiż-żmien tad-divulgazzjoni, jew x'aktarx li 

jkunu se jseħħu, jistgħu jsiru, alternattivament jew kumulattivament, internament fil-post 

tax-xogħol, jew esternament, lill-awtoritajiet kompetenti, lill-membri parlamentari u lill-

aġenziji ta' sorveljanza, kif ukoll lil trade unions u lil assoċjazzjonijiet tal-impjegaturi, jew 

lill-pubbliku permezz tal-media, inklużi l-media soċjali, jew organizzazzjonijiet mhux 

governattivi; 

12. Ifakkar li l-iżvelar ta' informazzjoni protetta huwa marbut mal-libertà tal-istampa u huwa 

essenzjali biex jinkixfu attivitajiet illegali jew attivitajiet li jippreġudikaw l-interess 

pubbliku; jenfasizza li l-informaturi huma sors importanti ta' informazzjoni għall-

ġurnaliżmu investigattiv, u jistieden lill-Istati Membri jiżguraw li d-dritt tal-ġurnalisti li 

ma jiżvelawx l-identità ta' sors, inkluż f'każijiet fejn il-ġurnalisti nfushom ikunu s-sors ta' 

informazzjoni, ikun protett b'mod effikaċi u bil-liġi, u li l-awtoritajiet jenħtieġ li joqogħdu 

lura milli jużaw is-sorveljanza biex jivverifikaw is-sorsi tagħhom; josserva, f'dan il-

kuntest, li l-Qorti Ewropea tad-Drittijiet tal-Bniedem, fil-ġurisprudenza tagħha, iddeċidiet 

li l-protezzjoni tas-sorsi tal-ġurnalisti mhix privileġġ, iżda komponent vitali ta' stampa 

ħielsa1; 

13. Huwa tal-fehma li jenħtieġ li l-istituzzjonijiet tal-UE jservu bħala mudell fir-rigward tal-

politika dwar l-iżvelar ta' informazzjoni protetta; jesprimi tħassib li ħafna mill-aġenziji tal-

UE għadhom ma implimentawx il-linji gwida tal-2012 dwar l-iżvelar ta' informazzjoni 

protetta u li s-sejbiet mill-istħarriġ tal-2015 urew għarfien baxx tar-regoli fost il-persunal 

tal-Kummissjoni; jistieden lill-Kummissjoni u lill-aġenziji tal-UE jiżguraw li l-linji gwida 

jiġu implimentati fl-aġenziji u li l-persunal fl-istituzzjonijiet u l-korpi tal-UE jkunu 

                                                 
1 Qorti Ewropea tad-Drittijiet tal-Bniedem, sentenza tas-27.11.2007, 20477/05, Tillack vs il-Belġju. 

suffiċjentement midħla tagħhom; iħeġġeġ lill-Kummissjoni ddaħħal klawsola standard 

f'kuntratti u fi ftehimiet ta' għotja li tkun tirrikjedi li l-benefiċjarji u l-persuni li jaħdmu 

għal dawk il-benefiċjarji jirrapportaw irregolaritajiet serji lill-OLAF; 

14. Jistieden lill-istituzzjonijiet tal-UE, f'kooperazzjoni mal-awtoritajiet nazzjonali rilevanti 

kollha, jintroduċu u jieħdu l-miżuri kollha neċessarji biex jipproteġu l-anonimità u l-

kunfidenzjalità tas-sorsi ta' informazzjoni tagħhom sabiex jiġu evitati kwalunkwe azzjoni 

diskriminatorja jew theddid; 

15. Iħeġġeġ lil dawk l-Istati Membri li għadhom ma adottawx il-leġiżlazzjoni dwar l-iżvelar 

ta' informazzjoni protetta biex jagħmlu dan fil-futur qrib u jistieden lill-Kummissjoni 

tikkunsidra l-ħolqien ta' pjattaforma għall-iskambju tal-aħjar prattiki f'dan il-qasam bejn l-

Istati Membri, iżda wkoll bl-inklużjoni ta' pajjiżi terzi. 

ANNESS: LISTA TA' ENTITAJIET JEW PERSUNI 
LI R-RAPPORTEUR GĦAL OPINJONI RĊIEVA INPUT MINGĦANDHOM 

 
Il-lista li ġejja hija mfassla fuq bażi purament volontarja taħt ir-responsabilità esklużiva tar-rapporteur 

għal opinjoni. Ir-rapporteur irċieva input mill-entitajiet jew il-persuni segwenti fit-tħejjija tal-

opinjoni Miżuri leġittimi għall-ħarsien ta' informaturi li jkunu qed jaġixxu fl-interess pubbliku meta 

jiżvelaw informazzjoni kunfidenzjali dwar kumpaniji u korpi pubbliċi PE601.025 – 2016/2224(INI) 

(Rapporteur: Zdzisław Krasnodębski). 

 

 
 

Entità u/jew Persuna 

OLAF, Kummissjoni Ewropea 

L-Uffiċċju tal-Investigazzjoni u Dixxiplina tal-Kummissjoni, DĠ HR, Kummissjoni Ewropea 

Aġenziji, Skejjel Ewropej & Affarijiet Internazzjonali, DĠ HR, Kummissjoni Ewropea 

Ir-Rappreżentanza Permanenti tal-Polonja għall-Unjoni Ewropea 

Transparency International 

Journalismfund.eu 

Programm għall-Integrità Pubblika, Fondazzjoni Stefan Batory (Fundacja Batorego) 

Istitut għall-Affarijiet Pubbliċi (Instytut Spraw Publicznych) 

Istitut Sobieski (Instytut Sobieskiego) 

Forum tat-Trade Unions (Forum Związków Zawodowych) 

Ethics Line (Linia Etyki) 

